ديموكراتيزه‌كردنى خوَرهه‌‌لاَتى ناوه‌رِاست يان هه‌‌ڵوه‌شاندنه‌وه‌ى ئه‌زموونى ديموكراسى له‌ عێراق دا
محه‌مه‌دى مشير
زوَربه‌ى رووداوه‌كانى ئه‌م دواييه‌ى گوَرِه‌پانى سياسى عێراق ئاماژه‌ به‌وه‌ ده‌ده‌‌‌ن كه‌ خه‌ريكه‌ ئه‌و پرِوَسه‌ سياسييه‌ى له‌ دواى هه‌‌ڵبژاردنه‌كانى 15/12/2005 ه‌وه‌ خرايه‌ وارى پرِاكتيزه‌كردن، سه‌رله‌به‌رى هه‌‌ڵبوه‌شێنرێته‌وه‌ و ئه‌و ئه‌زموونه‌ ديموكراسييه‌ى عێراقيش، كه‌ هه‌‌نگاوى يه‌كه‌مى ئه‌مريكا بوو به‌ره‌و ديموكراتيزه‌كردنى ناوچه‌كه‌، بكرێته‌ يه‌كه‌مين قوَچى قوربانى هه‌‌مان ئه‌و پرِوَسه‌يه‌. ئه‌مه‌ به‌ش به‌حاڵى خوَى ئه‌وه‌مان دێنێته‌وه‌ ياد كه‌ به‌ر له‌ رووخانى رژێمى ديكتاتوَرى له‌ عێراقدا، بوَچوونێك هه‌‌بوو كه‌ پێى وابوو: به‌بىَ بوونى سيسته‌مێكى سانترِالَ ناكرىَ له‌ عێراقدا هيچ پرِوَسه‌يه‌كى ديكه‌ى سياسى سه‌ربگرێت. ناوه‌رِوَكى ئه‌و بوَچوونه‌ له‌وێوه‌ سه‌رچاوه‌ى گرتبوو كه‌ عێراق ولاَتێكى فره‌ نه‌ته‌وه‌ و فره‌ ئايين و فره‌ مه‌زهه‌‌به‌ و، له‌وه‌ته‌ى دامه‌زراندنيشييه‌وه‌ ته‌واوى ماف و ئازدييه‌كانى تێدا پێشێلكراوه‌، بوَيه‌ هه‌‌ر پرِوَژه‌يه‌كى له‌و بابه‌ته‌ ره‌نگه‌ ته‌واوى پێكهاته‌ چه‌وساوه‌كانى عێراق سوورتر بكات له‌ سه‌ر داواكارييه‌ ره‌واكانيان، ئه‌مه‌ له‌ لايه‌كيان ، له‌ لايه‌كى ديكه‌دا مه‌ترسى ولاَتانى ناوچه‌كه‌ له‌ سه‌ركه‌وتنى پرِوَسه‌يه‌كى ديموكراسى له‌ ناوچه‌كه‌دا به‌گشتى و، له‌ ولاَتێكى ده‌وڵه‌مه‌ند و ستراتيژى وه‌كو عێراقيش به‌تايبه‌تى، گه‌وره‌ترين هه‌‌رِه‌شه‌ دێنێته‌ ئاراوه‌ و سه‌رجه‌م رژێمه‌ گشتگير و ديكتاتوَرييه‌ عه‌ره‌بييه‌كانى ناوچه‌كه‌ ده‌خاته‌ به‌ر مه‌ترسى نه‌مان و جێ‌له‌قبوونه‌وه‌. 

ره‌نگه‌ ئه‌م دوو هوَكاره‌ سه‌ره‌كييه‌، وێراى زيانه‌ مروَيى و ماددييه‌كانى ئه‌مريكا له‌ ماوه‌ى چوار سالَى رابردوودا و فشارى شه‌قامى ئه‌مريكى له‌ سه‌ر حكومه‌ته‌كه‌ى بوَش، كاريگه‌رترين فاكته‌ربووبن بوَ چاوخشاندنه‌وه‌ى ئه‌مريكا به‌ پرِوَسه‌ى ديموكراتيزه‌كردنى ناوچه‌كه‌ و گوَرِينى پارسه‌نگى ناوه‌وه‌ى هێزه‌ سياسييه‌كانى سه‌ر گوَرِه‌پانى سياسى عێراق به‌مه‌به‌ستى هاوسه‌نگ كردنه‌وه‌ى هاوكێشه‌ سياسييه‌كانى ناوه‌وه‌ى عێراق له‌ لايه‌ك و ناوچه‌كه‌ش به‌ گشتى. ئه‌مريكا به‌پياده‌كردنى پرِوَژه‌كه‌ى زوَربه‌ى ولاَتانى سوننه‌ مه‌زهه‌‌بى عه‌ره‌بى ناوچه‌كه‌ى خسته‌ به‌رده‌م مه‌ترسى گه‌وره‌و گومان له‌و په‌يوه‌ندييه‌ دێرينه‌ى به‌رژه‌وه‌نده‌ ئابوورى و سياسييه‌كانيان به‌يه‌كه‌وه‌ گرێ‌ ده‌دات، هه‌‌ر بوَيه‌ زوَربه‌يان كه‌وتنه‌ هه‌‌له‌داوان و هه‌‌ر زوو دواى رووخانى رژێ‌مى ديكتاتوَرى له‌عێراق ده‌نگى نارِه‌زايه‌تيان به‌رزكرده‌وه‌، ئه‌گه‌رچى مانه‌وه‌ى رژێمه‌كه‌ى سه‌دام له‌ به‌رژه‌وه‌ندى ئه‌وانيشدا نه‌بوو، به‌لاَم له‌گه‌لَ ئه‌وه‌شدا ئه‌گه‌رى سه‌رگرتنى ديموكراتيزه‌كردنى عێراق ئه‌و دێ‌وه‌زمه‌يه‌ بوو كه‌ به‌ سه‌ختى به‌روَكى گرتبوون، به‌تايبه‌تيش كه‌ چاوه‌رِوان ده‌كرا زوَرينه‌ى شيعه‌ له‌ عێراقدا ده‌سه‌لاَت بگرنه‌ ده‌ست.
ئه‌مرِوَكه‌ نييه‌ ئه‌مريكا له‌ سياسه‌تى ده‌ره‌وه‌يدا هه‌‌نگاوێك بنىَ و لێى په‌شيمان ببێته‌وه‌، ئه‌گه‌رچى هه‌‌موو جارێكيش به‌ زيانى خوَى كوَتايى هاتبێت. ڤيه‌تنام و ئه‌فغانستان و دواتريش عێراق باشترين به‌ڵگه‌ى به‌ بنبه‌ست گه‌يشتنى سياسه‌ته‌ ده‌ره‌كييه‌كانى ئه‌مريكان. سه‌باره‌ت به‌ په‌شيمانبوونه‌وه‌شى له‌ ديموكراتيزه‌كردنى ناوچه‌ى خوَرهه‌‌لاَتى ناوه‌رِاست له‌ رێگه‌ى عێراقه‌وه‌، هێماو ئاماژه‌كانى ئه‌م دواييه‌ى جوله‌كانى ئه‌مريكا له‌ عێراقدا گه‌واه‌ى ئه‌وه‌ ده‌ده‌ن كه‌ ئه‌مريكا ئه‌مجاره‌شيان به‌رامبه‌ر به‌ فشارى نێوده‌وڵه‌تى و ولاَتانى ناوچه‌كه‌ و، دواتريش ناوخوَى ولاَته‌كه‌ى، ئاماده‌يه‌ له‌ دوايين چركه‌كانى يارييه‌كه‌يدا كوَمه‌لێك ياريزانى تازه‌ بێنێته‌ ناو يارييه‌كه‌ به‌و ئومێ‌ده‌ى له‌و ئاسته‌نگه‌ى له‌ عێراقدا تێيكه‌وتووه‌ رزگارى ببىَ. ره‌نگه‌ به‌رچاوترين هه‌‌وڵه‌كانی ئه‌مريكا له‌م بواره‌دا له‌ چه‌كداركردنى عه‌شاييره‌كانى سوننه‌كانى عێراق و به‌ره‌ى قاهيره‌ و فشار خستنه‌ سه‌ر حكومه‌ته‌كه‌ى ماليكى و پاشخستن و پاشگه‌زبوونه‌وه‌ له‌ جێ‌به‌جێ‌كردنى مادده‌ى 140 ى ده‌ستوور  به‌رجه‌سته‌ ده‌بىَ( كه‌ ئه‌مرِوَكه‌ له‌ هه‌‌موو كاتێك پتر ده‌نگوَى هه‌‌يه‌)، له‌ كاتێكدا فراكسيونه‌ سياسييه‌ سه‌ره‌كييه‌كانى ئه‌مرِوَكه‌ى عێراق به‌ ئاشكرا و زياتر له‌ جارێك نيگه‌رانى قووڵى خوَيان به‌رامبه‌ر به‌و هه‌‌ولاَنه‌ى ئه‌مريكا راگه‌ياندووه‌.
سه‌رگرتنى هه‌‌وڵه‌كانى ئه‌م دواييه‌ى ئه‌مريكا سه‌باره‌ت به‌ گوَرِينى پارسه‌نگى نێوان هێزه‌ سياسييه‌كانى عێراق له‌ رێگه‌ى پته‌وكردنى پێگه‌ى سوننه‌ له‌ لايه‌ك و، به‌رته‌سكردنه‌وه‌ى ده‌سه‌لاَتى شيعه‌، كه‌ له‌ بنه‌رِه‌تدا له‌ رێگه‌ى پرِوَسه‌يه‌كى ديموكراسييه‌وه‌ ه‌اتوونه‌ته‌ سه‌ركار له‌ لايه‌كه‌ى تردا، قه‌باره‌ى راسته‌قينه‌ى ئه‌و هه‌‌رِه‌شه‌يه‌ روونترده‌كه‌نه‌وه‌ ، به‌تايبه‌تيش كاتىَ پياوێكى وه‌ك(جێى گێرنه‌ر)، يه‌كه‌مين حاكمى مه‌ده‌نى له‌ عێراقى دواى سه‌دام،ده‌نگى به‌رزده‌بێته‌وه‌ و رايده‌گه‌يه‌نىَ كه‌: باشترين چاره‌سه‌ر بوَ ئه‌مرِوَى سياسى عێراق دابه‌شبوونيه‌تى بوَ سه‌ر سىَ هه‌‌رێمى فيدرِاڵى.ئه‌م گوته‌يه‌ى گێرنه‌ر ره‌وانترين ئاماژه‌يه‌ كه‌ دوَخى سياسى ئێستاى عێراق وا خه‌ريكه‌ روَژ له‌ دواى روَژ ده‌ره‌نجامى سياسه‌ته‌ چه‌وته‌كانى ئه‌مريكا ئالوَزتر ده‌بىَ. كوَتايى ئه‌م دوَخه‌ش هه‌‌رگيز وه‌ك ئه‌وه‌ نابىَ كه‌ ئه‌مريكا نه‌خشه‌ى بوَ كێشاوه‌، به‌ڵكو به‌ برِواى من به‌ له‌بارچوونى ئه‌و ئه‌زموونه‌ ديموكراسييه‌ ساواييه‌ى عێراق(وێراى سه‌رجه‌م كه‌موكورِييه‌كانى) تێكرِاى ناوچه‌كه‌ دووچارى ئاسته‌نگێكى سياسى قوولَ و ئاينده‌يه‌كى ناديار و كاره‌ساتاوى ده‌بێت كه‌ خودى ئه‌مريكاش سه‌رى لێ‌ده‌رناكات!!

